
Di dalam jemaat-jemaat kamu sebelumnya, mungkin ada di antara kamu yang telah diajar bahawa Tuhan “menyalin semula diriNya” melalui manusia. Telah diajar bahawa proses “reproduksi atau penyalinan” ini dibayangi melalui analogi pengandungan dan kelahiran. Khususnya, diperkatakan bahawa apabila seseorang dibaptiskan dan menerima roh Tuhan, maka dia “dikandungkan” suatu makhluk Tuhan yang berpotensi.  Fikiran dan roh manusia disamakan dengan ovum atau telur di dalam tubuh seseorang perempuan. Roh Tuhan disamakan dengan “sel sperma ilahi” yang memasuki “telur” itu dan, dengan itu, memperanakkan suatu makhluk roh yang baru.

Jemaat atau gereja pula, disamakan dengan tubuh seorang perempuan, dan khususnya rahimnya. Makhluk Tuhan yang baru diperanakkan itu perlu terikat kuat dengan “dinding rahim” ibu, yakni umat-umat Kristian perlu mengikat kuat diri mereka kepada Jemaat dan mendapatkan zat-zat rohaninya daripada pengajaran para pelayan/pendeta serta persaudaraan tubuh tersebut. Jika seseorang Kristian meninggalkan badan Jemaat, ianya seumpama suatu “keguguran” rohani dan mengakibatkan “kematian rohani”. Umat-umat Kristian sepatutnya bertumbuh di dalam tubuh Jemaat, sehinggalah pada kebangkitan pertama itu mereka “dilahirkan semula” sebagai makhluk-makhluk roh. Pernyataan-pernyataan Perjanjian Baru mengenai “kelahiran semula” ini sebenarnya merujuk kepada proses “pertumbuhan dan kelahiran rohani pada waktu kebangkitan”.

Secara keseluruhannya, ia merupakan analogi dan penerangan yang bijak mengenai proses perubahan Kristian serta rencana dan tujuan muktamad Tuhan.

Namun begitu, ia sebenarnya suatu analogi luar-Alkitab. Alkitab tidak memperkatakan tentang proses perubahan serta pertumbuhan Kristian dari segi penghamilan semasa pembaptisan dan kelahiran sewaktu kebangkitan. Ianya suatu salahfaham terhadap istilah bahasa Inggeris Lama begettal, yang muncul di dalam KJV dan telah membawa kepada analogi yang tidak betul ini. Istilah beget (memperanakkan) tidak membawa maksud penghamilan; ia bermaksud menjadi bapa. Analogi Alkitab mengenai dilahirkan semula adalah bahawa kita dilahirkan kembali sewaktu kita memeluk kepercayaan ini dan dibaptiskan. Dari situ, kita harus bertumbuh dan menjadi matang sebagai umat-umat Kristian sehingga kita telah membentuk sepenuhnya sifat Yesus Kristus.

Bukan saja analogi tersebut di luar Alkitab, ia juga memaksa penghasilan pemahaman yang salah mengenai perenggan-perenggan lain Alkitab. Sebagai contohnya:

Roma 8:15 15 Sebab kamu tidak menerima roh perbudakan yang membuat kamu menjadi takut lagi, tetapi kamu telah menerima Roh yang menjadikan kamu anak [angkat] Allah. Oleh Roh itu kita berseru: "ya Abba, ya Bapa!" (KJV)

Dikatakan bahawa ungkapan menjadikan kamu anak Allah sebenarnya tidak membawa erti menjadikan sebagai anak angkat, tetapi sebaliknya, menjadi anak sebenar – iaitu di mana Tuhan menyalin semula diriNya dan kita betul-betul menjadi anakNya, bukan sekadar anak-anak angkat. Sokongan terhadap pendapat ini diambil daripada terjemahan-terjemahan alternatif seperti RSV, yang menyatakan:

Roma 8:15 15 Sebab kamu tidak menerima roh perbudakan yang membuat kamu menjadi takut lagi, tetapi kamu telah menerima Roh yang menjadikan kamu anak Allah. Oleh Roh itu kita berseru: "ya Abba, ya Bapa!" (RSV)

Namun, ayat 23 di dalam bab sama versi RSV telah diabaikan! Ia tertulis:

Roma 8:23 23 Dan bukan hanya mereka saja, tetapi kita yang telah menerima karunia sulung Roh, kita juga mengeluh dalam hati kita sambil menantikan pengangkatan sebagai anak, yaitu pembebasan tubuh kita. (RSV)

Jadi di dalam satu terjemahan kita ada pengangkatan, sementara di dalam satu lagi kedua-dua pengangkatan dan penjadian anak dan di dalam yang lain lagi (contohnya Moffat) hanya penjadian anak sahaja yang khusus digunakan. Apakah cerita sebenarnya di sini?

Di dalam Jemaat-jemaat Allah Al Masehi, matlamat kita adalah untuk mengkaji, mengajar, serta menerbitkan kebenaran tanpa takut ataupun menyebelahi sesiapapun (1Petrus 4:10-11; 2Timotius 2:15).

Tuhan menyalin diriNya

Sebelum kita mengkaji subjek pengangkatan ini, kita perlu faham bahawa Tuhan sememangnya mereplikasikan diriNya, atau menyalin diriNya, dalam ertikata bahawa Dia menjadikan di dalam manusia makhluk-makhluk tambahan yang berkongsikan sifatNya, di dalam mana sifatNya telah terbentuk. Tuhan sememangnya mereplikasikan diriNya kepada ramai anak-anak. Kristus merupakan yang sulung daripada anak-anakNya dan suatu salinan terbitan sifat Tuhan (2Korintus 4:4; Kolose 1:12-15; Ibrani 1:3 (Wuest)).

Jadi, Kristus memiliki sifat atau perwatakan Tuhan yang “diterapkan ke dalamnya” sewaktu terbitannya (dicatatkan di atas sebagai sinaran-keluar kemuliaan Tuhan).

Penting juga untuk perhatikan bahawa perkataan Yunani yang diterjemahkan sebagai gambaran yang diterbitkan atau reproduksi yang diterbitkan di atas adalah eikon dari mana asalnya perkataan bahasa Inggeris icon. Ia bererti suatu gambar, bentuk, kesamaan; suatu gambar hal-hal surgawi; dan sebagainya. Kristus merupakan replika Tuhan dari segi sifat dan perwatakannya.

Dalam cara yang sama, umat-umat Kristian sedang diubahkan kepada salinan-salinan, replika-replika, atau gambar-gambaran Kristus (dan dengan itu adalah salinan-salinan Tuhan). Kita dicipta menurut gambar dan rupa Tuhan (Kejadian 1:26; 1Korintus 11:7). Ini adalah suatu proses yang tidak akan sempurna sehinggalah kebangkitan itu (1Korintus 15:49).

Maksudnya di sini adalah bahawa Tuhan sedang mereplikasikan diriNya di dalam manusia. Dia memangpun sudah mereplikasikan atau menyalinkan diriNya di dalam banyak makhluk – mungkin beratus bilion anak-anak roh, yang kita gelar sebagai malaikat-malaikat. Dia akan menyempurnakan proses ini dengan manusia sepanjang rencana keselamatanNya (Roma 8:29; Ibrani 2:10-11).

Istilah pengangkatan [atau dijadikan anak Allah] muncul di dalam teks-teks Alkitab berikut: Roma 8:15,23; 9:4; Galatia 4:5; Efesus 1:5. Perkataan yang diterjemahkan sebagai pengangkatan di sini datangnya daripada perkataan Yunani huiothesia (SGD 5206). Ianya merupakan istilah umum bagi pengangkatan pada abad pertama. Ia nampaknya adalah suatu perkataan gabungan yang bermaksud melantik atau menjadikan sebagai anak. Namun pengangkatan kita belum lagi sempurna (Roma 8:23).

Tuhan menempatkan namaNya pada kita (Yohanes 17:11).

Sebagai umat-umat Kristian, apabila kita menerima karunia roh pengangkatan, kitapun menganggotai keluarga Tuhan, mempunyai akses kepada berkata-berkatNya, dan kita menerima kasihNya. Tuhan tidak sembarangan membuat keputusan itu untuk memanggil kita sekarang.

Dia dan Kristus, kemungkinan dengan nasihat daripada 24 tua-tua sekeliling takhtaNya, meneliti dengan cermat, implikasi-implikasi terhadap memanggil seseorang sekarang ini di dalam dunia ini yang terpisah daripada Tuhan. Mereka harus mengambil kira bahawa orang tersebut bukan saja akan berdepan dengan sifat kemanusiaannya sendiri, tetapi juga Iblis serta dunia ini.

Kita haruslah tunduk kepada Tuhan di dalam segalanya. Penundukan ini serta keanggotaan di dalam keluarga Tuhan akan berterusan selagi Tuhan hidup dan, oleh kerana Tuhan adalah abadi, maka kita faham bahawa tempat kita di dalam keluarga Tuhan adalah juga kekal selamanya.

Kehidupan kita menjadi milik Tuhan. Kita pulangkan persepuluhan kepadaNya, memberiNya persembahan, serta mempersembahkan kepadaNya korban-korban doa dan kehidupan penuh iman. Dia pula akan menghapuskan hutang dosa kita yang terkumpul, agar kita dapat memulakan hidup baru di dalam keluargaNya, bebas daripada beban-bebanan masa lalu.

Umat-umat Kristian menerima karunia roh Bapa kita yang baru, dan memanggilNya dengan nama Bapa. Kita memulakan kehidupan yang baru, sebagai anak Tuhan yang baru, yang dilahirkan baru ke dalam suatu hidup yang penuh pertumbuhan dan pembangunan di bawah penjagaan Bapa kita (Roma 6:4; 1Petrus 1:3,23; 2:2; Efesus 4:13-15).

Masanya akan tiba apabila pengangkatan kita sebagai anak-anak Tuhan akan diisytiharkan di khalayak ramai, dan bilamana ia akan mendapat pengesahan umum. Hari ini, dunia ini tidak mengenali kita sebagai anak-anak Tuhan sebagaimana ia tidak mengenal Kristus. Namun masa itu akan datang apabila, pada waktu penebusan tubuh-tubuh kita, iaitu perubahan diri kita kepada makhluk-makhluk roh di dalam gambar rupa Kristus, tuntutan kita sebagai anak-anak Tuhan akan diakui umum.

Jadi sekarang kita faham kenapa Paulus menggunakan metafora pengangkatan di dalam surat-suratnya. Seperti analogi-analogi di dalam perumpamaan-perumpamaan Kristus, ia menyampaikan kepada para pembaca Kristian zaman itu ajaran-ajaran penting mengenai memasuki keluarga Tuhan serta rencana keselamatan Tuhan. Analogi tersebut sama sekali tidak mengacau fakta bahawa Tuhan menyalinkan atau mereplikasikan diriNya di dalam manusia. Sebaliknya ia menambahkan pemahaman kita mengenai Kebapaan Tuhan dan keanakan umat-umat Kristian.

Paulus mengajar bahawa individu yang dahulunya bukan anggota keluarga Tuhan adalah kini anak Tuhan yang sebenar dan pewaris yang sejati, tiada bezanya dengan Yesus Kristus. Paulus menggunakan analogi pengangkatan Roma itu untuk menguatkan tuntutan kita sebagai anak-anak Tuhan dalam apa sekali carapun, dan dengan itu juga, hak kita untuk mewarisi serta memerintah alam semesta bersama saudara sulung kita Yesus Kristus.

